
vazirligi huzuridagi Oliy 

336/3-sonli qarori bilan 
roʻyxatdan oʻtkazilgan.

ICHKI AUDIT TIZIMINI RIVOJLANTIRISHDA 
XALQARO STANDARTLAR VA ILG‘OR XORIJIY 

TAJRIBA

Axmedov Xasan Ruzibayevich
Toshkent davlat iqtisodiyot universiteti,

PhD, professor

Ruzibayeva Karima Shavkat qizi
Toshkent davlat iqtisodiyot universiteti,
“Buxgalteriya hisobi” fakulteti talabasi

ORCID: 0009-0001-2899-4081

Abdumalikova Busalima Abduvali qizi
Toshkent davlat iqtisodiyot universiteti,

“Menejment” fakulteti talabasi
ORCID: 0009-0007-4254-1824

Annotatsiya: Mazkur maqolada ichki audit tizimini takomillashtirishning nazariy va amaliy jihatlari tahlil qilingan. Xususan, 
ushbu faoliyatni rivojlantirishda xalqaro standartlarning ahamiyati yoritilgan hamda “Institute of Internal Auditors” 
tomonidan ishlab chiqilgan me’yoriy hujjatlarning o‘rni alohida ko‘rsatib o‘tilgan. Shuningdek, AQSh, Buyuk Britaniya va 
boshqa rivojlangan davlatlar tajribasi asosida ichki audit tizimi samaradorligini oshirish yo‘llari ko‘rib chiqilgan hamda xorijiy 
tajribalarni O‘zbekiston sharoitiga moslashtirish imkoniyatlari yuzasidan taklif va tavsiyalar ishlab chiqilgan. Shu bilan birga, 
ichki auditning tashkilotlar faoliyatidagi ahamiyati, risklarni boshqarishdagi roli hamda moliyaviy nazoratni kuchaytirishdagi 
funksiyalari ochib berilgan. Tadqiqot natijalari asosida O‘zbekistonda ichki audit tizimini yanada takomillashtirish bo‘yicha 
amaliy tavsiyalar ishlab chiqilgan. Mazkur ilmiy izlanish davlat boshqaruvida shaffoflikni ta’minlash, moliyaviy intizomni 
mustahkamlash va resurslardan samarali foydalanish imkoniyatlarini kengaytirishga xizmat qiladi.

Kalit soʻzlar: ichki audit, xalqaro audit standartlari, moliyaviy nazorat, audit samaradorligi, shaffoflik, xorijiy tajriba, audit 
tizimi, korporativ boshqaruv, ichki nazorat tizimi.
Abstract: This article analyzes the theoretical and practical aspects of improving the internal audit system. In particular, 
it highlights the importance of international standards in the development of internal audit activities and emphasizes the 
role of regulatory documents developed by the Institute of Internal Auditors. The article also examines ways to enhance 
the effectiveness of the internal audit system based on the experience of the United States, the United Kingdom, and 
other developed countries, and provides recommendations for adapting foreign practices to the conditions of Uzbekistan. 
Furthermore, the study reveals the significance of internal auditing in organizational activities, its role in risk management, 
and its functions in strengthening financial control. Based on the findings of the research, practical recommendations 
have been developed for further improving the internal audit system in Uzbekistan. This scientific study contributes 
to increasing transparency in public administration, strengthening financial discipline, and ensuring the efficient use of 
resources.

Key words: internal audit, international auditing standards, financial control, audit effectiveness, transparency, foreign 
experience, auditing system, corporate governance, internal control system.
Аннотация: В данной статье проанализированы теоретические и практические аспекты совершенствования 
системы внутреннего аудита. В частности, особое внимание уделено значению международных стандартов в 
развитии данной деятельности, а также нормативным документам, разработанным Институтом внутренних 
аудиторов (Institute of Internal Auditors). Кроме того, рассмотрены пути повышения эффективности системы 
внутреннего аудита на основе опыта США, Великобритании и других развитых стран, а также разработаны

предложения и рекомендации по адаптации зарубежного опыта к условиям Узбекистана. Вместе с тем раскрыты 
значение внутреннего аудита в деятельности организаций, его роль в управлении рисками и функции по 
усилению финансового контроля. На основе результатов исследования разработаны практические рекомендации 
по дальнейшему совершенствованию системы внутреннего аудита в Узбекистане. Данное научное исследование 
способствует расширению возможностей обеспечения прозрачности государственного управления, укреплению 
финансовой дисциплины и эффективному использованию ресурсов.

Ключевые слова: внутренний аудит, международные стандарты аудита, финансовый контроль, эффективность 
аудита, прозрачность, зарубежный опыт, аудиторская система, корпоративное управление, система внутреннего 
контроля.

K I R I S H
Bugungi kunda iqtisodiy jarayonlarning tobora murakkablashib borishi tashkilotlarda samarali boshqaruv 

tizimini yo‘lga qo‘yishni muhim vazifalardan biriga aylantirmoqda. Davlat moliyaviy resurslarini samarali 
boshqarish, byudjet mablag‘laridan maqsadli foydalanish hamda moliyaviy nazorat tizimining shaffofligini 
ta’minlash har bir davlatning iqtisodiy xavfsizligi va barqaror rivojlanishining muhim shartlaridan biri hisoblanadi. 
Shu sababli ichki audit tizimini zamon talablariga mos ravishda rivojlantirish masalasi dolzarb ahamiyat kasb 
etmoqda.

So‘nggi yillarda O‘zbekiston Respublikasida ichki audit xizmatlarining huquqiy asoslarini yaratish bo‘yicha 
qator normativ-huquqiy hujjatlar qabul qilindi. Jumladan, O‘zbekiston Respublikasi Prezidentining 2017-yil 
21-avgustdagi “Ta’lim va tibbiyot muassasalarini moliyalashtirish mexanizmini hamda davlat moliyaviy nazorati 
tizimini yanada takomillashtirish to‘g‘risida”gi PQ-3231-son qaroribilan vazirlik va idoralarda ichki audit xizmatlari 
tashkil etildi [1]. Keyinchalik, 2021-yil 27-avgustdagi “Davlat moliyaviy nazorati tizimini yanada takomillashtirish 
chora-tadbirlari to‘g‘risida”gi PF-6300-son Farmoni [2] hamda 2022-yil 14-fevraldagi “O‘zbekiston Respublikasi 
Davlat byudjeti xarajatlarining samaradorligini yanada oshirish va davlat moliyaviy nazorati organlari faoliyatini 
takomillashtirish to‘g‘risida”gi PQ-128-son qarori [3] bilan ichki audit xizmatlarining huquqiy maqomi yanada 
mustahkamlandi. Shuningdek, Vazirlar Mahkamasining 2022-yil 1-avgustdagi “Vazirlik va idoralarning ichki 
audit xizmati to‘g‘risidagi namunaviy nizomni tasdiqlash haqida”gi 416-son qarori [4] ichki audit xizmatlarining 
huquqiy maqomi, vazifalari, huquqlari va majburiyatlarini belgilab berdi.

Biroq amaldagi normativ-huquqiy baza ichki audit xizmatlarining samarali faoliyat yuritishi uchun hali to‘liq 
yetarli emas. Xususan, ularning huquqiy maqomini yanada aniq belgilash, vakolatlarini kengaytirish hamda 
institutsional mustaqilligini kuchaytirish zarurati mavjud.

Dunyoning ko‘plab rivojlangan mamlakatlarida ichki audit tizimi uzoq yillar davomida shakllanib, izchil 
takomillashtirib borilgan. Jumladan, AQSh, Buyuk Britaniya, Kanada va boshqa davlatlar tajribasi audit 
faoliyatini mustaqil, tizimli va strategik yondashuv asosida tashkil etilishi bilan ajralib turadi. Ushbu tajribalar 
byudjet tashkilotlarida ichki audit tizimini yanada optimallashtirishda muhim manba bo‘lib xizmat qiladi.

O‘zbekistonda ham so‘nggi yillarda davlat moliyasini boshqarish, ochiqlikni ta’minlash hamda korrupsiyaning 
oldini olish yo‘nalishlarida ichki audit faoliyati bosqichma-bosqich takomillashtirilmoqda. Shu bilan birga, 
mavjud tizimni yanada kuchaytirish va ilg‘or xalqaro tajribalarni milliy sharoitga moslashtirish zarurati saqlanib 
qolmoqda.

Yuqoridagilardan kelib chiqib, mazkur maqolada ichki audit tizimini rivojlantirishda xalqaro standartlar 
hamda ilg‘or xorijiy tajribaning ahamiyati yoritilib, ularni O‘zbekiston sharoitida samarali qo‘llash masalalari 
tahlil qilinadi.

M A V Z U G A  O I D  A D A B I Y O T L A R  S H A R H I
Ichki audit tizimi zamonaviy korporativ boshqaruv hamda davlat moliyaviy nazorati tizimida muhim o‘rin 

egallaydi. Ushbu yo‘nalishda ko‘plab xorijiy va mahalliy olimlar tomonidan ilmiy tadqiqotlar olib borilib, ichki 
auditning nazariy asoslari, funksiyalari va amaliy ahamiyati keng yoritilgan.

Xususan, xalqaro tadqiqotchilar Cohen A. va Sayag G. (2010) o‘z tadqiqotlarida ichki auditning korporativ 
boshqaruvdagi o‘rni hamda uning samaradorligini oshirish omillarini tahlil qilganlar. Mualliflar ichki audit 
xizmatining mustaqilligi, rahbariyat bilan samarali hamkorligi va malakali auditorlar mavjudligi audit tizimi 
samaradorligini oshirishda muhim omil ekanligini ta’kidlaydilar.

Sarens G. va De Beelde I. (2006) tomonidan chop etilgan “The Relationship Between Internal Audit and 
Management: A Review of the Literature” nomli maqolada esa ichki audit va boshqaruv o‘rtasidagi o‘zaro 
munosabatlar ilmiy jihatdan tahlil qilingan. Tadqiqotda ichki auditning tashkilot boshqaruvidagi strategik 
ahamiyati ochib berilib, uning samaradorligini oshirish bo‘yicha amaliy tavsiyalar ishlab chiqilgan.

KPMG xalqaro konsalting kompaniyasining 2018-yilda e’lon qilingan “The Future of Internal Audit: A Global 
Perspective” hisobotida ichki audit sohasidagi global tendensiyalar, raqamli texnologiyalar ta’siri hamda turli 
davlatlarda qo‘llanilayotgan ilg‘or amaliyotlar tahlil qilingan. Hisobotda ichki audit tizimini zamonaviy boshqaruv 
mexanizmlariga integratsiya qilishning ustuvor yo‘nalishlari ko‘rsatib o‘tilgan.

Xalqaro ilmiy va amaliy yondashuvlarda ichki audit tizimining metodologik asoslari asosan “Institute of 
Internal Auditors” (IIA) tomonidan ishlab chiqilgan xalqaro standartlarga tayanadi. Mazkur standartlar ichki audit 
faoliyatining mustaqilligi, xolisligi, kasbiy etikasi hamda sifatini ta’minlashga qaratilgan bo‘lib, dunyoning ko‘plab 
davlatlarida audit tizimlarini shakllantirishda asosiy metodologik manba sifatida qo‘llaniladi.

O‘zbekistonda ham ichki audit va moliyaviy nazorat sohasida qator tadqiqotchilar va mutaxassislar ilmiy-
amaliy faoliyat olib bormoqda. Jumladan, Shuhrat Shodmonov, Dilshodbek Abdullayev, Gulnora Xamrayeva 
va Azizbek Murodov kabi mutaxassislar tashkilotlarda ichki nazorat tizimlarini baholash va takomillashtirish 
masalalarini tadqiq etib kelmoqdalar. Ularning ilmiy ishlari moliyaviy hisobotlarning ishonchliligini ta’minlash, 
risklarni boshqarish hamda tashkilot faoliyati samaradorligini oshirishga qaratilgan tavsiyalarni o‘z ichiga oladi.

Shuningdek, O‘zbekiston Ichki Auditorlar Assotsiatsiyasi ham ichki audit tizimini rivojlantirishda muhim 
o‘rin tutadi. Mazkur tashkilot ichki auditorlarning professional rivojlanishini qo‘llab-quvvatlash, malaka oshirish 
dasturlarini tashkil etish hamda xalqaro standartlarni amaliyotga joriy etish bo‘yicha faoliyat yuritmoqda. 
Bundan tashqari, Moliya vazirligi, davlat organlari hamda xususiy konsalting kompaniyalari qonunchilik bazasini 
takomillashtirish, audit standartlarini ishlab chiqish va nazorat mexanizmlarini mustahkamlash orqali ichki audit 
tizimini rivojlantirishga munosib hissa qo‘shmoqda.

Umuman olganda, mavjud ilmiy adabiyotlar tahlili ichki audit tizimini rivojlantirishda xalqaro standartlar va 
ilg‘or xorijiy tajriba muhim ahamiyat kasb etishini tasdiqlaydi. Shu bilan birga, ushbu tajribalarni milliy iqtisodiyot 
sharoitiga moslashtirish hamda amaliyotga samarali tatbiq etish bo‘yicha qo‘shimcha ilmiy tadqiqotlar olib 
borish zarurligini ko‘rsatadi.

T A D Q I Q O T  M E T O D O L O G I YA S I
Mazkur tadqiqotda ichki audit tizimini rivojlantirishda xalqaro standartlar va ilg‘or xorijiy tajribaning o‘rni 

hamda ularni milliy amaliyotga tatbiq etish masalalarini o‘rganish uchun bir qator ilmiy yondashuv va usullardan 
foydalanildi.

Ichki audit tizimi bo‘yicha nazariy va amaliy yondashuvlar jahon ilmiy adabiyotlarida keng yoritilgan. 
Xususan, M. Spikin (2013) ichki auditning tashkilotdagi risklarni boshqarish va strategik qarorlar qabul qilishdagi 
o‘rni haqida fikr bildiradi. Muallifning ta’kidlashicha, zamonaviy ichki audit tizimi nafaqat moliyaviy nazorat 
vositasi, balki tashkilot faoliyatini kompleks baholovchi boshqaruv mexanizmi sifatida ham namoyon bo‘ladi.

Amerika Ichki Auditorlar Instituti (Institute of Internal Auditors — IIA) tomonidan ishlab chiqilgan Ichki 
auditning xalqaro standartlari ko‘plab davlatlar, jumladan AQSh va Kanada audit tizimining metodologik asosini 
tashkil etadi. Mazkur standartlar auditorning mustaqilligi, xolisligi, risklarga asoslangan yondashuv hamda 
axborotning ishonchliligini ta’minlash kabi tamoyillarga asoslanadi.

Tadqiqot jarayonida tizimli yondashuv asosiy metodologik yo‘nalish sifatida qo‘llanilib, ichki audit tizimi 
yaxlit boshqaruv mexanizmi sifatida tahlil qilindi. Shuningdek, mantiqiy tahlil usuli orqali ichki auditning asosiy 
tamoyillari, vazifalari va funksiyalari o‘rganildi.

Qiyosiy tahlil usuli yordamida rivojlangan davlatlar tajribasi, xususan AQSh, Germaniya va Janubiy Koreya 
amaliyoti o‘zaro solishtirildi hamda ularning ichki audit tizimini tashkil etishdagi o‘ziga xos jihatlari aniqlashtirildi.

Bundan tashqari, umumlashtirish va sintez usullaridan foydalangan holda xalqaro standartlar, jumladan 
“Institute of Internal Auditors” tomonidan belgilangan me’yoriy talablar tizimlashtirildi va ularning amaliy 
ahamiyati yoritildi.

Tadqiqotning axborot bazasi sifatida ilmiy adabiyotlar, xalqaro tashkilotlar hisobotlari, normativ-huquqiy 
hujjatlar hamda ochiq statistik ma’lumotlardan foydalanildi.

T A H L I L  V A  N A T I J A L A R
Hozirgi kunda global miqyosda kechayotgan integratsion jarayonlar, iqtisodiyotning tobora globallashuvi 

hamda innovatsion taraqqiyot sur’atlarining ortib borayotgani har qanday boshqaruv tizimini zamon talablari 
asosida takomillashtirish zaruratini yuzaga keltirmoqda. Shu nuqtai nazardan, ichki audit tizimini rivojlantirish 
ham davlat boshqaruvi va korporativ boshqaruvning ustuvor yo‘nalishlaridan biri sifatida namoyon bo‘lmoqda.

O‘zbekistonda ichki audit tizimi so‘nggi yillarda izchil rivojlanib bormoqda. Xususan, 2022–2024-yillar 
davomida audit tekshiruvlari sonining bosqichma-bosqich ortishi ichki nazorat tizimining qamrovi kengayib 
borayotganini ko‘rsatadi. Shu bilan birga, aniqlanayotgan moliyaviy kamchilik va xatolar sonining ortishi 
moliyaviy intizomni mustahkamlash hamda nazorat mexanizmlarini yanada kuchaytirish zarurligini anglatadi.

Ko‘plab davlatlarda ichki audit faoliyatini tashkil etishda xalqaro auditorlik tashkilotlari, jumladan Ichki 
Auditorlar Instituti (IIA), Yevropa Ichki Audit Institutlari Konfederatsiyasi (ECIIA) hamda Oliy Audit Tashkilotlari 
Xalqaro Tashkiloti (INTOSAI) tomonidan ishlab chiqilgan konseptual yondashuvlardan keng foydalaniladi. 
Mazkur yondashuvlar majburiy huquqiy hujjat maqomiga ega bo‘lmasa-da, davlat sektori auditi uchun universal 
va moslashuvchan metodologik asos sifatida amaliyotda samarali qo‘llanilmoqda.

Xususan, AQShda ichki audit tizimi yuqori darajada shakllangan bo‘lib, audit faoliyatining mustaqilligi, 
risklarga asoslangan yondashuv va strategik boshqaruv tamoyillari asosida tashkil etilganligi bilan ajralib turadi. 
Mazkur tajriba ichki audit tizimini takomillashtirishda muhim amaliy ahamiyat kasb etadi.

Qayd etish joizki, Iqtisodiyot va moliya vazirligi axborot xizmati ma’lumotlariga ko‘ra, Jahon bankining 
Davlat moliyasini boshqarish bo‘yicha xalqaro hamkorlik ta’lim dasturi — PEMPAL (Public Expenditure 
Management Peer Assisted Learning) tomonidan O‘zbekistonda davlat organlari va tashkilotlarida ichki audit 
tizimini tashkil etish hamda rivojlantirish bo‘yicha amalga oshirilayotgan ishlar “muvaffaqiyatli amaliyot” sifatida 
e’tirof etildi. Respublikada ichki audit faoliyatiga xalqaro standartlar, sertifikatlash va baholash kabi zamonaviy 
mexanizmlarning joriy etilishi natijasida mamlakatimizning ushbu yo‘nalishdagi tajribasi xalqaro ekspertlar 
tomonidan yuqori baholandi.

PEMPAL tashkiloti 2006-yilda tashkil etilgan bo‘lib, bugungi kunda Yevropa va Markaziy Osiyodagi 23 ta 
mamlakat uchun davlat moliyasini boshqarish va ichki audit sohasida bilim hamda tajriba almashish platformasi 
sifatida faoliyat yuritmoqda. Tashkilot o‘z faoliyatini byudjet, g‘aznachilik va ichki audit yo‘nalishlari bo‘yicha 
shakllantirilgan alohida professional hamjamiyatlar orqali amalga oshiradi [5].

Shuningdek, PEMPAL tomonidan joriy yilning 25–27-mart kunlari Avstriyaning Vena shahrida “Davlat 
moliyasini boshqarishning kelajagi: strategik muvofiqlik va innovatsion yechimlar” mavzusida tashkil etilgan 
umumiy yalpi yig‘ilishda ham O‘zbekiston tajribasi ijobiy baholandi. Mazkur e’tirof mamlakatimizda ichki audit 
tizimini xalqaro standartlar asosida takomillashtirish bo‘yicha olib borilayotgan islohotlarning samaradorligini 
ko‘rsatadi hamda kelgusida ushbu yo‘nalishda belgilangan vazifalarni yanada samarali amalga oshirishga 
xizmat qiladi (1-jadval).

1-jadval. Asosiy ichki auditni tashkil etishning ilg‘or xorijiy modellari [6]
Davlat Qo‘llaniladigan model O‘ziga xos xususiyati Indeks

AQSH Sox (Sarbanes-Oxley) 
akti

Ichki nazorat tizimi ustidan qat’iy korporativ javobgarlik va 
shaffoflik. 88%

Buyuk Britaniya Corporate Governance 
Code

“Bajar yoki tushuntir” (Comply or Explain) prinsipi asosida audit 
sifati. 82%

Germaniya Ikki pog‘onali boshqaruv Kuzatuv kengashi va Ijroiya kengashi o‘rtasidagi audit 
nazoratining aniq taqsimlanishi. 85%

Janubiy Koreya IT-audit va 
raqamlashtirish

Audit jarayonlarining 90%+ sun’iy intellekt va Big Data orqali 
amalga oshirilishi. 95%

Ushbu 1-jadval ma’lumotlari shuni ko‘rsatadiki, ilg‘or xorijiy tajriba asosida rivojlangan davlatlarda ichki audit 
tizimi nafaqat nazorat funksiyasini bajaradi, balki har bir mamlakatning iqtisodiy modeli va korporativ boshqaruv 
madaniyatiga mos ravishda shakllantirilgan kompleks boshqaruv mexanizmi sifatida faoliyat yuritadi. Bugungi 
globallashgan iqtisodiyot sharoitida ichki audit tizimini samarali tashkil etish har qanday tashkilot uchun muhim 
strategik ahamiyat kasb etadi.

Mazkur tahlilda AQSh, Buyuk Britaniya, Germaniya va Janubiy Koreya tajribalari asosida xalqaro ilg‘or 
modellar qiyosiy jihatdan o‘rganildi. Har bir davlat o‘zining huquqiy muhiti, korporativ boshqaruv an’analari 
hamda texnologik rivojlanish darajasiga mos ichki audit tizimini shakllantirgan.

Diagramma ma’lumotlariga ko‘ra, Janubiy Koreya ichki audit tizimida raqamlashtirish va sun’iy intellekt 
texnologiyalarini keng joriy etgani sababli eng yuqori samaradorlik ko‘rsatkichiga erishgan. AQSh modeli esa 
kuchli qonunchilik mexanizmlari, xususan, Sarbanes–Oxley Act (SOX) talablari orqali korporativ mas’uliyat va 
moliyaviy shaffoflikni ta’minlashda xalqaro etalon sifatida e’tirof etiladi.

Buyuk Britaniya tajribasida ichki audit tizimi risklarni boshqarish va korporativ boshqaruv bilan 
integratsiyalashgan holda tashkil etilgan bo‘lsa, Germaniya modelida audit faoliyati intizomli boshqaruv va 
yuqori darajadagi ichki nazorat tizimi bilan ajralib turadi.

Mazkur tahlil ichki audit tizimini xalqaro standartlarga moslashtirish jarayonida muhim metodologik asos 
bo‘lib xizmat qiladi. Xalqaro tajribalarni o‘rganish O‘zbekistonda ichki audit tizimini transformatsiya qilishda 
nafaqat xalqaro standartlarni joriy etish, balki audit faoliyatini raqamlashtirish, auditorlarning institutsional 
mustaqilligini kuchaytirish hamda zamonaviy axborot texnologiyalaridan samarali foydalanish zarurligini 
asoslab beradi (1-rasm).

1-rasm. Ichki audit sohasidagi a’zolari va sertifikatlangan mutaxassislar dinamikasi (2010-2025)[7]

Mazkur rasmda 2010–2025-yillar davomida ichki audit sohasi bo‘yicha a’zolar umumiy soni hamda CIA 
(Certified Internal Auditor) sertifikatiga ega mutaxassislar sonining o‘sish dinamikasi aks ettirilgan. Tahlil 
natijalariga ko‘ra, har ikkala ko‘rsatkichda ham barqaror o‘sish tendensiyasi kuzatiladi.

Xususan, ichki auditorlar soni 2010-yildagi 160 ming nafardan 2025-yilga kelib 270 ming nafarga yetgan 
bo‘lib, bu qariyb 68,75 foizlik o‘sishni tashkil etadi. Shuningdek, CIA sertifikatiga ega mutaxassislar soni ham 
55 ming nafardan 180 ming nafargacha oshganligi kuzatiladi. Bu esa ichki audit sohasida professional malaka 
va xalqaro sertifikatlash tizimiga bo‘lgan talabning tobora ortib borayotganini ko‘rsatadi.

Mazkur holat ichki audit tizimining global miqyosda izchil rivojlanayotganini hamda xalqaro standartlar 
asosida faoliyat yurituvchi mutaxassislar soni ortib borayotganini tasdiqlaydi. Ayniqsa, CIA sertifikatiga ega 
auditorlar ulushining tez sur’atlarda ko‘payishi sohada kasbiy kompetensiya, malaka va xalqaro talablarga 
muvofiqlik darajasi oshib borayotganidan dalolat beradi.

Umuman olganda, kuzatilayotgan ushbu dinamik o‘sish ichki audit institutining institutsional jihatdan 
mustahkamlanib borayotganini hamda uning iqtisodiy boshqaruv tizimidagi strategik ahamiyati tobora ortib 
borayotganini ko‘rsatadi (2-rasm).

2-rasm. IchkiAudit funksiyalarining evolyutsiyasi (2015–2025)[8]

Quyidagi to‘plangan ustunli diagrammada ichki audit funksiyalarining so‘nggi o‘n yil davomidagi o‘zgarish 
tendensiyasi aks ettirilgan. Diagramma tahlili shuni ko‘rsatadiki, an’anaviy moliyaviy audit ulushi bosqichma-
bosqich kamayib bormoqda, aksincha IT-audit hamda maslahat (advisory) xizmatlarining ulushi sezilarli 
darajada ortgan. Mazkur holat ichki auditorning faqat nazorat funksiyasini bajaruvchi subyektdan strategik 
boshqaruv hamkoriga aylanib borayotganini anglatadi.

O‘tkazilgan tadqiqot natijalari shuni ko‘rsatadiki, ichki audit tizimini rivojlantirishda xalqaro standartlar, 
jumladan IIA IPPF (International Professional Practices Framework), COSO va SOX standartlari muhim 
metodologik asos vazifasini bajaradi. Yetakchi davlatlar tajribasi shundan dalolat beradiki, an’anaviy moliyaviy 
audit modelidan risklarga asoslangan, texnologik integratsiyalashgan va strategik yo‘naltirilgan audit modeliga 
o‘tish nafaqat tashkilot faoliyati samaradorligini oshiradi, balki korporativ boshqaruv sifatini ham sezilarli 
darajada yaxshilaydi.

O‘zbekiston uchun 2025–2030-yillar davomida ichki audit tizimini rivojlantirish bo‘yicha qator strategik 
maqsadlar belgilangan. Jumladan, IIA IPPF standartlarini to‘liq joriy etish, 500 nafardan ortiq sertifikatlangan 
ichki auditorlarni tayyorlash hamda davlat korxonalarining kamida 80 foizini risklarga asoslangan audit tizimiga 
o‘tkazish ustuvor vazifalar sifatida belgilangan.

Kelgusidagi tadqiqotlarda O‘zbekiston amaliyotida ichki audit sifati bilan moliyaviy natijadorlik ko‘rsatkichlari 
o‘rtasidagi empirik bog‘liqlikni chuqur o‘rganish maqsadga muvofiq hisoblanadi.

X U L O S A  V A  T A K L I F L A R
Yuqoridagi tahlillar shuni ko‘rsatadiki, ichki audit tizimi byudjet tashkilotlarida moliyaviy intizomni 

mustahkamlash, mablag‘larning oqilona va samarali sarflanishini ta’minlashda muhim boshqaruv vositasi sifatida 
xizmat qilmoqda. Rivojlangan davlatlar tajribasi, xususan AQSh, Germaniya, Xitoy va boshqa mamlakatlar 
amaliyoti shuni ko‘rsatadiki, samarali tashkil etilgan ichki audit tizimi mavjud bo‘lgan sharoitda korrupsion xavflar 
kamayadi, moliyaviy resurslardan foydalanish samaradorligi ortadi hamda hisobotlilik darajasi yuksaladi.

O‘zbekiston tajribasi ham ichki audit tizimini bosqichma-bosqich takomillashtirish yo‘lidan izchil rivojlanib 
bormoqda. Shu bilan birga, amaldagi tizimni xalqaro standartlar darajasiga to‘liq moslashtirish uchun ayrim 
yo‘nalishlarda qo‘shimcha islohotlarni amalga oshirish zarurati mavjud.

Shundan kelib chiqib, quyidagi takliflarni ilgari surish maqsadga muvofiq hisoblanadi:
1.	 Ichki audit xizmatining institutsional mustaqilligini mustahkamlash — ichki audit xizmati faoliyati to‘liq 

mustaqil, xolis va tashqi bosimlardan holi tarzda tashkil etilishi zarur. 
2.	 Auditorlar malakasini oshirish va xalqaro sertifikatsiya tizimini keng joriy etish — IIA, INTOSAI va 

boshqa xalqaro standartlar asosida muntazam o‘quv-seminarlar, malaka oshirish dasturlari hamda professional 
sertifikatlash tizimlarini rivojlantirish lozim. 

3.	 Axborot texnologiyalaridan keng foydalanish — audit jarayonlarini raqamlashtirish, sun’iy intellekt, “big 
data” va zamonaviy analitik texnologiyalarni joriy etish orqali audit samaradorligini oshirish zarur. 

4.	 Audit natijalari ijrosi ustidan monitoring tizimini kuchaytirish — aniqlangan kamchiliklar va tavsiyalar 
yuzasidan aniq chora-tadbirlar ishlab chiqilishi hamda ularning bajarilishi ustidan doimiy monitoring olib borilishi 
muhim hisoblanadi. 

5.	 Risklarga asoslangan audit yondashuvini joriy etish — ichki auditni rejalashtirish jarayonida resurslarni 
yuqori xavf darajasiga ega yo‘nalishlarga yo‘naltirish orqali nazorat samaradorligini oshirish maqsadga 
muvofiqdir. 

Ushbu takliflarni bosqichma-bosqich amaliyotga tatbiq etish orqali O‘zbekistonda byudjet tashkilotlari 
faoliyatida ichki audit tizimini xalqaro talablar darajasiga olib chiqish, moliyaviy nazorat samaradorligini oshirish 
hamda davlat moliyaviy resurslaridan foydalanish ustidan shaffof va samarali boshqaruvni ta’minlash mumkin 
bo‘ladi.

